Тариверди Масимов

Азиз Алемаз

Шагь дагъдилай лув гана на алемдиз, 

Кьилеллаз рагъ, гарни къукърум  циферин,

Дегиш тийиз ериш физва уьтквемдиз.

Ябни тагуз цIайлапанрин хьелериз.

Дуьньядин халкь тамамдиз ваз аквазва:

Сад есир яз, сад азад яз кефина;

Садан уьлкве душманди физ гатазва,

Сада душман тунва вичин чилина.

Симург хьиз вун хкаж жезва кьакьандиз,

Ви къастуни: «Анжах вилик!» - лугьузва.

И дуьньяда багьа тир гьар инсандиз

Ислягьвилин мани гваз на лув гузва.

Рехи я кьил Шалбуз дагъ хьиз жив алай,

Амма рикIе гатфар ава эбеди.

Илгьамдин гад — жавагьирар зив алай

Куьтягь тежер хазина я уьлкведин.

Мерд Самурдин чарчар хьиз я ргазвай:

Авахьзава рикIяй гьиссер шиирриз.

Вав къенин югъ, къвезмай вахтни рахазва:

Ви машгьурвал, камал фида асирриз.

Зунни, дуст кас, килигзава алемдиз

Рапрап гунуг гьар са гъетрен кIани яз.

Баркалла ви бажарагъдин къелемдиз,

Чи халкь патал адан нур хьуй чими яз.

Желил Мурадалиев

Шииратдин игитдиз

(Сонет)

Азиз Алемаз бахшзава

Белки ви тIвар ава жеди алемда,

Ана амай мичIи ккIар куькIуьриз.

Шаирар жез кIанзавайбур, Алем, на

Вердишарна жанлу шиир туькIуьриз.

Зи тIвар турла на алхишрин гьалкъада,

Гьинай гъин за ви тIвар гьакьдай камари?

Вун чидайбур зи гъавурда акьада,

Такьадайбур къуй кьабулрай ламари.

Вучиз икьван мутIлакь я чи гьакимар

Лайихбуруз кутугай тIвар тагудай?

Зал кьунайтIа, за ийидай тагькимар

Ганвай тIварар вирибурувай вахчудай.

ТIварар гузва чинар кIеви чигитриз,

Фикир тагуз шииратдин игитриз.

Мегьамед Ибрагьимов

Шаир - теоретик 

(Ярч1 галай триолет)

                                Зи муаллим Азиз Алемаз         
Эй арифдар, рехи жезва чIарар ви.

Гуьзел дуьнья кьазва лугьуз къайчамди2.

Гележегдиз экуь  жезва цIарар ви.

Эй арифдар, рехи жезва чIарар ви,

Квахьна кьарай, ханва йифен ахвар ви.

Акваз гьар са амал бягьсеб аямдин 

Эй арифдар, рехи жезва чIарар ви.

Гуьзел дуьнья кьазва лугьуз къайчамди.

Ваз гафни кар кIанда сагълам, тамамди.

1Ярч (А. Алеман термин) – триолетда ва маса жуьредин шиирра адет хьанвай кьадардилай алава 1-2 цIар (кода)
2Къайчам - хаос

Желил Мурадалиев

ЧIехи шаир Азиз Алеман 60 йисан юбилейдиз...

Азиз Алем – чIехи шаир,

Къелем хци, чIални магьир,

Вич гьакъисагъ зегьметдалди

Авур кас я халкьдиз загьир.

Ягъан тийиз буш гафарихъ,

Галтуг тавур кас тIварарихъ,

Четин, цIийи жигъиррай физ

Къекъвена вун дуьз цIарарихъ.

Дагъустандин халкьдин шаир

ТIвар гуниз вун лайихлу тир,

Къе ваъ, цIуд йис идалай вилик!

(Гьинай гъида гьахъ авачир.)

ТIвар туш шаир хкаждайди,

Шаир вич я акъаждайди

Вичин гьахълу гаф паталди

Нагьахъвилер аваждайди.

Хуш я вун хьиз яшамиш хьун,

Такабурлу кьил вине кьун,

ШартI Инсан яз амукьун я,

ТIвар паталди ялтах тахьун.

Вун алем я шииратдин

Гьахъ чкадал кьан тийир чин.

Кьабула дуст чи тебрикар.

Рехъ яргъал я, мад за вучин.

Аллагьяр Абдулгьалимов

Девирдин чирагъ

А. Алемаз бахшзава

Гьикьван гуьзел я Чил, адан винелни инсан.

С. Есенин

ТIварни багьа,

Карни багьа,

Эхь, зар алай

ЦIарни багьа, 

Къуй гьар са югъ цькведа.

Ви маканар:

Кьакьан дагълар,

Пак ерияр,

Каф кьилеллаз

Авахьзавай

Лацу ятар,

Яйлахар я чигеда.

Са пад Шалбуз

МуркIар авай,

Килигзавай

Даим цавуз,

Къайи шагьвар чукIуриз.

Сергьятар хуьз,

Чархар ягъиз,

«Гвен гуьз лекьер»,

Ара-ара

Жанлу лувар юзуриз.

Гуя арха,

ГъвечIи стха

Дагъни Кетин,

Вични эркин,

Чими салам ракъуриз.

Зардин къирмаж,

Гимишдин чIул,

Самурдин цин

Ядни серин,

Себеб хьана

Мензереяр,

Илгьамдин цIай куькIуьриз.

Рахазва ви

Гъилик къелем,

Булахар хьиз,

Фикирдаваз

ЧIехи Чилни

Вири алем,

Чилин шардал

Тежен леке

Гьич са тIвехни чIулавди.

Ви макьсад я:

Дуствал, садвал,

Тахьун патал

Са миллетни,

Гьич зиллетдик,

Агъвилин,

Дуствилин цIу

Ва «суьгьуьрдин ялавди».

Буш гафариз

Ганач на рехъ яшинда.

КIахун фуни

вилик гъайи,

Шииратдин суфрадал,

Сарабугъда

Къуьлуьнди хьиз ширинда.

Вун заргар я,

АтIузвай гаф,

Алудиз каф,

Хкязавай

Гьар са везин сечмедин.

Суьгьуьрчи хьиз,

Квачиз тади,

Физва рехъди,

ЦIийи фикир,

Гъизва цIийи чешнедин.

Фад хкахьда,

ЦIелхемар серт цIаярин.

Къени кузва

На куькIуьрай,

Къаш «Алмасдин кIусарин».

Эхь, гевгьерар

Кьазва на чаз гьуьлерин,

Назик ниэр,

Тазва на чаз гуьлерин.

Цлан устIар

Сабурлу я:

Сечмишда къван,

Гьар  са ккIал,

Чида ише

Фидайдини тефирди.

Вунни гьакI я,

Гьар келима са рагъ я.

Ви илгьамди

Хкажзава,

Рекьин тийир

Имаратар,

Чи аямдин, девирдин...

2008 — йис.

